
收葬道殣詔

作者：李淵　唐

本作品收錄於《全唐文》

自隋室不綱，政刑荒廢，戍役煩重，師旅薦興。元元無辜，墮於塗炭，轉死溝壑，暴骨

中原。宗黨淪亡，邑居散逸，墳隴靡讬，營魂無歸。朕受命君臨，為民父母，率土之內，

情均亭毒。一物失宜，寢興軫慮，念茲道殣，義先吊恤。雖復令已頒下，普遣葬埋，猶

恐吏不存心，收葬未盡。宜令州縣官司，所在巡行，掩骼埋胔，必令周悉。使郵亭之次，

無復遊魂，窀穸之下，各安所厝。姬文惠化，恩及枯骸，庶踵於前，此焉非遠。

註釋

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

